
Skýrsla bæjarstjóra – 14. maí 2020

Samfélagið á tímum Covid

Lífið undanfarin mánuð hefur snúist um ástandið í samfélaginu vegna áhrifa frá Covid-19 
faraldrinum. Þar er að mörgu að huga, skipulagi í kjölfar afléttinga þann 4. maí og nú þann 
18. maí þegar sundlaugin opnar, launaútreikningum vegna breytingu á vöktum, falla frá 
uppskiptum vinnustöðvum, hefðbundið skólastarf, íþróttastarf og svona mætti lengi telja. 
Almannavarnir hafa nú kynnt enn frekari tilslakanir þann 25. maí þar sem fjöldamörk 
samkomubanns verði 200 einstaklingar þar sem smitum hefur farið hratt fækkandi á landinu. 
Fundum vegna aðgerða tengdum faraldrinum hefur nú fækkað. Aðgerðarstjórn fundaði um 
tíma daglega hér á Suðurlandi en hefur nú fækkað þeim fundum niður í einn sinni í viku. 
Vettvangsstjórn á Hornafirði fundaði einu sinni í viku en kemur nú saman ef ástæða er til. 
Undanfarið hafa verið haldnir samráðsfundir með landshlutasamtökum Suðurlands, SASS og 
einnig með stjórn Sambands íslenskra sveitarfélaga og öllum sveitarstjórum á landinum. Allir 
þessir fundir hafa verið haldnir rafrænt. Þingmenn Suðurkjördæmis og einstaka ráðherrar 
hafa komið inn á fundina til að kynna þær aðgerðir sem ríkisstjórnin er með í undirbúningi 
eða eru komnar til framkvæmda. 

Atvinnuleysistölur eru á áður óþekktum skala í sveitarfélaginu eða tæplega 27% í apríl og er 
áætlað að atvinnuleysi verði 22% í maí. Til samanburðar var atvinnuleysi í janúar og febrúar 
2%, er því um gríðarlega breytingu að ræða. Hlutfall atvinnulausra með hlutabótaleiðinni er 
því nánast á pari við það sem er á Suðurnesjum. Sveitarfélagið hefur auglýst eftir 
ungmennum í vinnuskólann ásamt því að auglýst hefur verið eftir starfsfólki á framhalds- og 
háskólastigi til starfa í hin ýmsu sumarstörf. Það munu því verða fleiri sumarstörf í boði enn í 
venjulegu árferði. Til að koma til móts við þann kostnað sem er unnið í samstarfi við 
Vinnumálastofnun. Þessi mál skýrast vonandi í næstu viku.

Ársreikningur sveitarfélagsins var samþykktur í seinni umræðu hér fyrr á fundinum en þar 
kemur jú fram að fjárhagur sveitarfélagsins er traustur og skuldastaðan lág. Sveitarfélagið er 
því vel í stakk búið til að takast á við efnahagslegar afleiðingar vegna faraldursins. Það er ljóst 
að það kemur skörp niðursveifla í tekjum sveitarfélagisns og er endurskoðun 
fjárhagsáætlunar í undirbúningi. Við bindum hins vegar vonir um að niðursveiflan verði 
skammvinn og að opnun landamæra þann 15. júní muni laða til okkar erlenda ferðamenn 
strax á þessu ári og næsta ár verði þokkalegt ferðaár. Spár eru að sjálfsögðu misjafnar þessa 
dagana en þá er oft gott að grípa allavega jákvæðar fyrirsagnir sem ég las á fréttamiðlum í 
morgun en þar var haft eftir aðalhagfræðingi Íslandsbanka að þrátt fyrir að skellurinn verði 
harður og atvinnuleysi mikið séu góðar líkur á að hagkerfið taki við sér strax á næsta ári.

Jafnlaunavottun

Nú fer að styttast í að hægt verið að ljúka við jafnlaunavottun. Allt síðasta ár eða frá því að 
mannauðs- og gæðastjóri var ráðinn til starfa hefur verið unnið að innleiðingu 
jafnlaunavottunar. Um gæðakerfi er að ræða og því fylgja verklegsreglur, vinna við mat 
starfa, yfirferð starfslýsinga, kynningarfundir og fleira. Nú hefur verið samið við ráðgjafa um 
vinnslu launagreiningu og í kjölfar þess verður hægt að fara í vottunarferli. Við vonumst til 
þess að sveitarfélagið ljúki þessu ferli í júní mánuði og öðlist jafnlaunavottun. 

Alþjóðlegi plokkdagurinn

Við erum svo heppin að í sveitarfélaginu eru öflug umhverfissamtök sem hafa staðið fyrir 
mörgum og skemmtilegum umhverfisverkefnum. Í hreinsunarviku sveitarfélagsins og í 
kringum alþjóðlega plokkdaginn skipulögðu þau svæði á Höfn þar sem þörf er á að hreinsa 
rusl og bjuggu til gagnvirt kort fyrir íbúana. Þannig gátu allir lagst á eitt við að hreinsa rusl í 
umhverfinu. Jafnframt settu þau af stað fyrirtækja áskorun og skoruðu á ráðhúsið að plokka. 
Starfsfólk ráðhússins tók áskoruninni og hreinsaði svæðið í Hrossó og í kringum tjaldsvæðið. 
Á fésbókarsíðu umhverfissamtakanna var síðan hægt að fylgjast með gangi mála og er alveg 
frábært að sjá hversu öflugir íbúar í sveitarfélaginu hafa verið að plokka rusl allt í kringum sig 
bæði í þéttbýli og dreifbýli. Enn eru nokkur svæði sem á eftir að hreinsa og hvet ég fyrirtæki 
og einstaklinga til að finna sér svæði til að hreinsa. Hægtr að lesa sér til á fésbókarsíðu 
Umhverfissamtaka Austur-Skaftafellssýslu og hér má sjá kortið til að finna sér svæði: 
Hreinsunarátak - gagnvirt kort

Vatnajökulsþjóðgarður

Fundir voru haldnir bæði í svæðisráði og í stjórn Vatnajökulsþjóðgarðs þar sem ég á sæti. 
Vinna við stjórnunar- og verndaráætlun á Breiðamerkursandi er að nálgast endapunkt. 
Starfsmenn þjóðgarðsins eru einnig að vinna að innleiðingu atvinnustefnu með ákveðnu 
verkferli sem gefur tækifæri til að stýra betur atvinnustarfsemi í þjóðgarðinum og beita 
stjórnunar og verndaráætlun þjóðgarðsins. Næstu mánuðir munu fara í að slípa þá vinnu til í 
samráði við þá sem eru með starfsemi innan þjóðgarðs. Covid hefur sannarlega áhrif á 
starfsemi í þjóðgarðinum en því ber að fagna að ríkissjórnin lagði þjóðgarðinum til aukið 
rekstrarfé til að koma til móts við það rekstartap sem hlíst af fækkun ferðamanna og þar 
með lækkun sértekna. Með þessu móti getur þjóðgarðurinn ráðið til sín sumarstarfsfólk sem 
styður undir atvinnusköpun á svæðinu öllu. Einnig hefur ríkisstjórnin sett aukið fjármagn í 
innviðasjóð sem mun nýtast til framkvæmda innan þjóðgarða á Íslandi og þar með talið 
Vatnajökulsþjóðgarð.

Framkvæmd ljósleiðara í Lóni

Ég heimsótti íbúa í Lóni í síðustu viku með Brynju, umhverfis- og skipulagsstjóra. Tilgangurinn 
var að safna samþykkis yfirlýsingum vegna lagningu ljósleiðara í Lóni. Sveitarfélagið vinnur nú 
með Orkufjarskiptum að því að leggja ljósleiðara og er möguleiki á að framkvæmdin geti 
hafist í sumar eða haust. Ferðin gekk vel, veðrið lék við okkur og vel var tekið á móti okkur. 
Við fengum við góða innsýn í sauðburð sem stendur nú sem hæst. Svo skemmir nú ekki hvað 
það er fallegt í Lóninu. 

Ferðamál 

Ferðaþjónustan hefur tekið á sig mikið högg í kjölfar Covid. Á þessum tíma ársins eru 
vanalega gisti- og veitingastaðir að fyllast en nú er ekki ferðamaður sjáanlegur. Það voru þó 
jákvæðar fregnir sem bárust frá Almannavörnum varðandi opnun landamæra 15. júní með 
ákveðnum takmörkunum þó. Það er umfram mínar væntingar í það minnsta þó óvissan sé þó 
enn til staðar varðandi það hvort erlendir ferðamenn fari strax á stjá. Íslenska ríkið var búið 
að spá því að engir erlendir ferðamenn mundu bætast við á þessu ári og unnar áætlanir 
miðað við það. Vonandi leiðir þessi opnun til þess að við fáum einhvern hluta af bókunum 
sumarsins til landsins og mögulega verði hér einhver kvikmyndaverkefni en miðað við 
fréttaflutning er aðsókn í að komast til Íslands í þeim tilgangi. Ferðaþjónustufyrirtæki hafa 
verið að bjóða upp á ýmsar nýjunar í sínum ferðum og verið að lækka verð á gistingu og 
þjónustu fyrir innlenda markaðinn. Nú er tíminn til að vinna saman ferðaþjónustan og 

sveitarfélagið í að sækja fram og finna leiðir til að gera það í sameiningu. Sveitarfélagið hefur 
boðað til fundar næstkomandi mánudag þar sem útsendingin verður rafræn og boðið upp á 
fyrirspurnir og umræður í slido.com. Markmiðið með fundinum er að fá fram hugmyndir að 
því hvernig sveitarfélagið getur stutt við markaðs- og kynningarmál og hvernig fyrirtækin 
geta komið að þeirri vinnu. Hér í sveitarfélaginu höfum við upp á svo margt að bjóða, góða 
veitingastaði, fjölbreytta gististaði, afþreyingu af ýmsum toga, glæsilega sundlaug, golfvöll og 
glæsilega náttúru. 

Ársfundur Nýheima

Í gær sat ég ársfund Nýheima þekkingaseturs. Á ársfundinum var gerð grein fyrir starfsemi 
Nýheima á árinu 2019 ásamt ársreikningum. Starfsemi Nýheima er mikilvæg samfélaginu og 
nú á samdráttartímum eru ýmis tækifæri til að sækja fram á þeim vettvangi. Breytinga er að 
vænta í rekstri Nýsköpunarmiðstöðvar og þar er möguleiki á að sækja störf út á 
landsbyggðina ásamt því að hér höfum við alla burði til að efla Fablab svo eitthvað sé nefnt. 
Ríkisstjórnin er að setja fjármagn í styrkjaumhverfi tengt nýsköpun og rannsóknum sem 
skapar tækifæri fyrir Nýheima. Á ársfundinum fengum við að hlusta á erindi Dr. Önnu 
Guðrúnar Edvardsdóttur sem kynnti niðurstöður rannsóknarinnar „Staða og hlutverk 
þekkingarsetra í byggðaþróun. Hún skoðaði þrjú þekkingarsetur á landsbyggðinni, ér á  
Hornafirði, Húsavík og Selfossi. Skýrslan mun nýtast þekkingarsetrum um allt land til að þróa 
og efla starfsemi sína. Einnig var boðið upp á fræðsluerindi í framtíðarfræðum en það var 
Karl Friðriksson hjá Nýsköpunarmiðstöð  sem fjallaði meðal annars um hlutverk 
sviðsmyndagreininga í byggðaþróun. Eftir situr að tækniþróun er á leifturhraða og mikilvægt 
er fyrir stofnanir og fyrirtæki að undirbúa sig og vera tilbúin til að takast á þau verkefni sem 
bíða á næstu árum. Fundurinn var haldinn í Nýheimum ásamt því að vera streymt á netinu.

Matthildur Ásmundardóttir, bæjarstjóri

